
Unang Bahagi ng Khutbah:

“O kayong mga naniwala, matakot kayo kay Allah nang tunay na pagkatakot,
at huwag kayong mamatay maliban na kayo ay mga Muslim.” (Alo ‘imran: 102)

Mga kapatid sa pananampalataya, sa araw na ito, ating pagnilayin ang mga
dakilang biyayang matatagpuan sa kalikasan. Ang kalikasan ay isang malinaw na
patunay ng walang hanggang Kapangyarihan at Karunungan ng ating
Tagapaglikha na si Allah. Tunghayan natin ang kagandahan at kahalagahan nito
bilang mga biyayang nagbibigay-buhay sa ating lahat.

Bawat puno at halaman, ang mga kabukiran na ating sinasaka, ang
matatayog na bundok, ang umaagos na mga ilog, ang malalawak na dagat, at ang
lahat ng mga hayop at isda na naninirahan dito—Ilahat ng ito ay biyaya mula kay
Allah. Ang mga biyayang ito ay hindi lamang nagbibigay ng sustento kundi
nagpapaalala rin sa atin ng Kanyang Kadakilaan at Habag.

Isipin natin ang bawat patak ng ulan na nagdidilig sa ating mga pananim,
ang sariwang hangin na ating nilalanghap, at ang liwanag ng araw na nagbibigay
init at sigla sa ating mga katawan. Ang mga bundok ay hindi lamang nagsisilbing
tagapagtanggol mula sa mga kalamidad kundi mga pinagkukunan din ng mga
materyales tulad ng kahoy na ginagamit sa pagtatayo ng ating mga bahay. Dito rin
nakukuha ang mga puno na ginagawang papel at mga bagay na kapaki-
pakinabang tulad ng mga gamit sa bahay na yari sa kahoy. Sa mga puno at



halaman ng kalikasan ay nakukuha natin ang mga prutas at halamang gamot na
nagsisilbing pagkain at lunas sa ating katawan.

Ngunit higit pa riyan, tinutukoy nito ang ating tungkulin bilang mga
tagapangalaga ng kalikasan. Kaya't kung tayo ay tatanungin, ano ang ating
ginagawa sa mga biyayang ito? Tinutustusan tayo ni Allah, ngunit paano natin
pinapahalagahan ang mga biyayang ito? Kung hindi natin pinapahalagahan ang
kalikasan, hindi natin pinapahalagahan ang paglikha ni Allah. Ang kalikasan ay
isang tanda ng Kanyang Kadakilaan.

Sinabi ni Propeta Muhammad (sallallahu ‘alayhi wa sallam):

(ool 55) " (ol CS et (b aSalARLA ) () 58 jad B51A ) ()"
“Ang mundong ito ay matamis at luntiang parang hardin, at tunay na si Allah ay

magbibigay sa inyo ng pamamahala dito upang makita kung paano kayo
kumikilos.” (Inulat ni Muslim)

Ang kalikasan ay isang “Amanah” o pagkakatiwala mula kay Allah sa atin.
Hindi lang biyaya ang kalikasan, ito rin ay isang responsibilidad. Sa ating mga
kamay nakasalalay ang kaligtasan at kaayusan ng ating kalikasan. Binigyan tayo
ni Allah ng mga biyaya hindi lamang para sa ating pansariling kapakinabangan
kundi para sa kabutihan ng lahat. Ang mga ilog, dagat, at kagubatan ay hindi
lamang mga likas na yaman, ito rin ay mga biyaya na nagbibigay buhay at
kabuhayan. Kaya't tayo ay may responsibilidad na pangalagaan ang mga ito.
Kung tayo ay patuloy na magpapabaya sa kalikasan, tayo ay nagiging sanhi ng
pagkapinsala hindi lamang sa ating sarili kundi sa buong Mundo. Bilang mga
Muslim, tungkulin natin na protektahan ang mga biyayang ito at tiyakin na ito ay
magagamit ng mga susunod na henerasyon.

Mga kapatid, sa tuwing tayo ay tumitingala sa kalangitan at titingin sa buong
kapaligiran, nawa’y maalala pa rin natin ang mga biyayang ipinagkaloob ni Allah.
Kahit pa man ang mga nakikita natin ay maiitim na usok dulot ng polusyon at
maruruming kapaligiran dahil sa tambak na mga basura. Kahit pa na sa tuwing
bubuhos ang malakas na ulan ay bumabaha sa kalsada dahil sa hindi nalilinis ang
mga estero at nangingitim na mga ilog. Nawa’y maalala pa rin natin ang mga
biyayang ipinagkaloob ni Allah. Hindi lang tayo dapat tumanggap at
magpasalamat, kundi tayo ay may responsibilidad na pangalagaan ang kalikasan.
Ang pagpapahalaga sa kalikasan ay isang aspeto ng pagpapasalamat kay Allah.
Kung tayo ay nagmamalasakit sa mga nilikha ni Allah, ipinapakita natin ang ating
pananampalataya at pasasalamat sa Kanya.



Sinabi ni Propeta Muhammad (sallallahu ‘alayhi wa sallam):

‘Kapag ang isang Muslim ay nagtanim ng isang puno o naghasik ng binhi, at ito’y
kinain ng tao, ibon, o hayop, ito ay ituturing na kawanggawa.” (Inulat ni Al-Bukhari)

Sa pamamagitan ng mga gawaing pangkalikasan tulad ng pagtatanim ng
puno at mga halaman, mga gawaing nakababawas ng polusyon, at pagpapanatili
ng malinis na kapaligiran, tayo ay hindi lamang nakikinabang sa mga biyaya ng
kalikasan, kundi nakakapagbigay rin tayo ng kabutihan sa iba at nagpapakita ng
malasakit sa mga susunod pa sa atin.

O mga kapatid sa pananampalatayang Islam, atin ngang sinupin, alagaan at
protektahan ang ating kalikasan, dahil ang lahat ng mga ito ay biyaya at
pagpapala sa atin ng ating Dakilang Tagapaglikha. Ang pagpapahalaga at
pangangalaga sa mga biyayang ito ay may nakalaang gantimpala mula kay Allah.

Ang ating mahal na Propeta (sallallahu ‘alayhi wa sallam) ay nagbigay ng
isang mainam at praktikal na gawain na dapat nating makagawian sa ating pang
araw-araw na buhay. Siya ay nagsabi:

“At ang pag-aalis ng nakasasama mula sa daan ay isang kawanggawa.” (Inulat ni
Al-Bukhari)

Binanggit ni Propeta Muhammad (sallallahu ‘alayhi wa sallam) na isang
kawanggawa ang pag-aalis ng mga bagay na nakasasama sa mga daan. Tayo ay



hinihikayat na mag-aalis ng mga bagay na nagdudulot perhuwisyo at pinsala sa
kapaligiran. Ang kawanggawa ay hindi laging nangangailangan ng pera. Ang
simpleng pagtulong sa pamamagitan ng pag-aalis ng sagabal sa daan ay
itinuturing na kawanggawa sa Islam. Ang Islam ay nagtuturo na kahit sa simple at
maliit na bagay ay hinihikayat tayo na maging responsable sa ating kapaligiran.
Ating isipin na sa tuwing may nakita tayong kalat o basura sa kalsada (maging ito
man ay plastik, bote, matutulis na bagay o papel na maaring makapagbara ng
mga daluyan ng kanal) na ating pupulutin at itatapon sa basurahan ay isa nating
kawanggawa. At alam natin na ang kawanggawa ay bahagi ng ating “Deen”, at ito
ay kabutihan na may gantimpala. Ganito pinahahalagahan sa Islam ang kalikasan.
Ganito kaganda ang aral sa Islam, na hinihikayat tayo na kahit sa maliit na bagay
ay may maia-ambag tayo para sa ikagaganda ng ating kapaligiran. Sa ganitong
paraan ay hagagampanan natin ang isang gawaing kalugod-lugod kay Allah — ang
kawanggawa. Sa simpleng bagay na ito ay hindi lang tayo nangangalaga sa
kalikasan kundi ito rin ay nagsisilbing “Ibadah”, pagsamba sa ating Tagapaglikha.
Ganito kaganda ang Islam! Ang pagiging Muslim ay may pagpapahalaga sa
kalinisan, at kaayusan ng kalikasan at kapaligiran. Ang mabuting Muslim ay may
pagmamahal at pagmamalasakit sa mga nilikha ng Dakilang Tagapaglikha na si
Allah.

Isa pang praktikal na gawain na makapagbibigay ambag tayo sa
pagpapahalaga at pangangalaga sa mga biyayang ibinigay ni Allah ay ang hindi
pag-aaksaya ng pagkain at tubig.

Sinabi ni Allah:

“At kumain kayo at uminom ngunit huwag mag-aksaya, katotohanan na Siya
(Si Allah) ay hindi nalulugod sa mga maluluhong mapag-aksaya.” (Al-A'raf: 31)

Ang pag-aaksaya, maging ito man ay sa pagkain, tubig, o iba pang biyaya,
ay isang kawalan ng pasasalamat kay Allah. Maghanda ng pagkain ayon lamang
sa kaya o kailangan ng pamilya upang maiwasan ang labis na tira o basura. Ibigay
ang pagkain sa iba kung mayroong sobra, sa halip na itapon ito. At ang tubig ay
Isang mahalagang yaman ng kalikasan na dapat gamitin nang may
pagpapahalaga. lwasan ang pagbubukas ng gripo nang walang dahilan. Gumamit
ng tubig nang sapat lamang sa mga gawain tulad ng pag-inom, paglilinis, at
pagsasagawa ng “Wudhu”. Marami ang nagkukulang sa tubig sa iba't ibang
bahagi ng Mundo, kaya’'t ang bawat patak nito ay dapat gamitin nang maingat.



Sa pagtatapos ng mensahe na ito mga kapatid, alalahanin natin na ang
bawat biyaya ay mula kay Allah, kaya't nararapat lamang na gamitin ito nang tama
at magpasalamat sa Kanya. Ang pag-aaksaya ay isang tanda ng kawalan ng
pagkilala sa biyaya. Ang pasasalamat ay hindi lamang sa salita kundi sa kilos din,
tulad ng tamang paggamit ng mga ito. Ang mapag-aksaya ay hindi lamang pangit
sa paningin ng tao, ito rin ay hindi minamahal ni Allah. Ang sobrang paggastos,
paggamit, at pagkonsumo ng hindi kailangan ay nagdudulot ng masamang epekto
hindi lamang sa indibidwal kundi pati na rin sa ating lipunan at kalikasan.

